
Byddwch yn groesawgar
Un o’r nodweddion mwyaf pwysig mewn cwrs fel Cwestiwn yw ansawdd y 
perthnasau a ffurfir dros y chwe wythnos; os yw’r gwesteion yn teimlo eich bod yn 
wirioneddol yn eu hoffi, bod gennych ddiddordeb ynddynt a gofal amdanynt ac y 
gallant ymddiried ynoch, yna byddwch yn meithrin cyfeillgarwch a fydd yn golygu 
byddant eisiau dod yn ôl!  Peidiwch â chael eich temtio i ffugio na rhuthro hyn – 
gweddïwch cyn, yn ystod ac ar ôl pob sesiwn am gael gweld faint mae’r Tad yn eu 
caru, a cheisiwch garu’r un modd!  Gofynnwch dro ar ôl tro ar i Dduw roi cariad yn 
eich calon tuag at y colledig!

Byddwch yn naturiol
Mae’r Ysgrythur yn ein cymell: ‘byddwch yn barod bob amser i roi ateb i bob un 
fydd yn ceisio gennych gyfrif am y gobaith sydd ynoch. Ond gwnewch hynny 
gydag addfwynder a pharchedig ofn...’   Nid y deunydd fyddwch yn defnyddio 
unig yw’r cwrs hwn; cawn ein galw i rannu ein gobaith, h.y. ein geiriau ni, ein 
dealltwriaeth ni, ein stori ni fel rhai sydd wedi ein trawsnewid gan yr efengyl. 
Ein gweddi yw y bydd Cwestiwn yn darparu’r cyfle i chi wneud yn union hynny.  
Byddwch chi’ch hunan, a byddwch yn agored gyda’ch profiad o gariad mawr Duw 
– peidiwch â theimlo bod rhaid i chi fod â’r atebion i gyd, peidiwch ag ofni dweud: 
‘Dyna gwestiwn da, un i’w ymchwilio’n drylwyr. Dof yn ôl ato’r wythnos nesaf ar ôl 
gwneud ychydig o waith darllen amdano...’  Mae pobl yn tueddu i sylweddoli pan 
fydd pobl ddim yn ddiffuant, neu’n glynu at ryw sgript gosod, neu pan na fyddant 
yn gwybod am beth maen nhw’n siarad!  Agorwch eich calon, eich bywyd a’ch stori 
i’r gwesteion a chewch eich syfrdanu gan yr hyn all Duw ei wneud ag ef...

Byddwch yn barod
Bydd yr amrywiol ddeunydd yma yn eich helpu i baratoi at bob sesiwn, ond bydd 
rhaid i chi baratoi eich hunan gerbron Duw.  Gwyliwch ac ail wyliwch y DVD, 
gofynnwch y cwestiynau i chi’ch hunan, archwiliwch yr ysgrythurau a cheisiwch 
yr Ysbryd am atebion.  Rhowch ychydig o ddyddiau i gnoi cil dros y thema – 
gwnewch nodiadau os oes angen a pheidiwch ag ofni dod â nhw i bob sesiwn.  
Bydd Duw’n siarad â’r galon sy’n agored iddo ac ag eraill, ond mae Duw hefyd yn 
arddel paratoad gweddigar!

Byddwch yn amyneddgar
Rhowch amser i bobl.  Mae ein ffydd yn etifeddiaeth gyfoethog sy’n gyfarwydd 
iawn i ni sydd wedi arfer â’r iaith arbennig.  Ond i rywun sydd ddim eto’n dilyn 
Iesu, gall deimlo mor ddieithr, a rhyfedd neu hyd yn oed yn ddryslyd. Byddwch yn 
barod i fynd yn ôl i’r dechrau dro ar ôl tro, a cheisiwch amseru’r drafodaeth fel bod 
pawb yn gallu ei dilyn. Crynhowch beth a ddywedwyd a pheidiwch â bod ofn gofyn 
a yw pobl yn deall beth sy’n cael ei esbonio. Mae Duw yn dragwyddol amyneddgar 
gyda ni, yn aros i ni i wrando, deall ac ufuddhau; heb ei gariad grasol a thyner, 
ni fyddai’r un ohonom yma.  Gadewch i bobl deithio tuag ato yn eu pwysau, fel y 
dont i berchnogi’r atebion a chaniatáu i hedyn ffydd wreiddio yn eu bywydau.

Ym mhob un o’r sesiynau, cynllunir y cwestiwn cyntaf fel y bydd pawb yn gallu 
ateb – a doeth fyddai caniatáu amser i bawb gael cyfle i siarad mor gynnar â hyn. 
Dengys astudiaethau os nad yw pobl yn cymryd rhan mewn trafodaethau grŵp o 
fewn y munudau cyntaf, daw hi’n gynyddol anos i gymryd rhan yn ddiweddarach.  
Heb gyfeirio’r cwestiwn yn uniongyrchol at unigolyn, pwyswch yn ôl, gwnewch 
gyswllt gyda’r llygaid, gwenwch ar bobl ac arhoswch; rhowch amser i bawb i 
feddwl amdano a chael cyfle i rannu rhywbeth.

Byddwch yn hyderus
Bu’r Eglwys yn dioddef argyfwng hunaniaeth dros y blynyddoedd ac wedi ein 
gadael gyda’r awydd i fod yn sensitif, ond hefyd gyda phetruster, nerfusrwydd a 
hyd yn oed ofn ynghylch rhannu’r newydd da.

Cofiwch na roddodd i ni ysbryd o swildod, ac mae angen i ni glywed unwaith 
eto galwad heriol Paul i’r Eglwys yn Rhufain (a wynebai diwylliant llawer mwy 
gelyniaethus na wnawn ni, ble roedd merthyrdod yn bosibilrwydd real iawn!): “Nid 
oes arnaf gywilydd o’r Efengyl...”  Nid yw’n fater o ymddangos ychydig yn nerfus 
wrth i chi arwain y cwrs (bydd pobl yn deall hynny os byddwch yn onest amdano), 
ond o’n hunaniaeth yng Nghrist a’i gariad at bobl, ei gynnig o fywyd tragwyddol, 
ac yn y pendraw ei rym i geisio ac achub y colledig. Gwnewch bopeth o fewn eich 
gallu i siarad y gwir mewn cariad, heb adael i’r sgwrs ymostwng i ddadl neu ffrae 
– gall hyn ddigwydd os yw arweinydd cwrs yn ymddangos yn rhy amddiffynnol, yn 
hawdd i’w ddigio’n bersonol neu yn rhy barod i dorri mewn.  Mae ymdeimlad cryf 
o argyhoeddiad yn rymus; serch hynny, os caiff ei fynegi mewn modd ymosodol 
neu negyddol, gall droi pobl i ffwrdd.  Gadewch i westeion fynd oddi yno wedi 
eu hysbrydoli gan yr hyn rydym yn ei gredu yn hytrach nag yn llawn o’r hyn nad 
ydym yn ei gredu. 

Byddwch yn weddigar 
Yn olaf, ni all unrhyw beth eich paratoi, na’ch arwain na’ch arfogi yn well nag 
amser ym mhresenoldeb Duw, yn ceisio mwy o’i galon, ei air a’i Ysbryd.  Disgwyliai 
Iesu i’w ddefaid adnabod llais y bugail – sef ef ei hun! Nid rhywbeth sy’n digwydd 
unwaith yw hwn, ond awydd dyddiol i glywed beth mae’r Ysbryd yn dweud 
wrth yr Eglwysi. Byddwn yn gwrando, archwilio’r hyn a glywn, a dysgu dirnad o 
brofiad beth sydd ohono Ef a beth sydd ohonom ni.  Gweddïwch eich ffordd trwy’r 
cyflwyniad hwn a gadewch iddo arwain eich syniadau a dychymyg at y manylion 
ynghylch beth yw’r ffordd orau i redeg y cwrs yn lleol, ac arhoswch yn y llif hwnnw 
wrth i chi arwain y gwesteion trwy’r cwrs.

Mae’n amser cyffrous iawn i fod yn Gristion, gyda nifer o arweinwyr profiadol 
yn nodi rhyw ymdeimlad newydd o ddeffroad ysbrydol yn eu cymunedau ar hyd 
Cymru.  Mae’n amser i ni fel corff i ddeffro i alwad Iesu, ac i fod yr hyn a’n creodd 
i fod ynddo ef. Dywed Iesu: “Y mae’r cynhaeaf yn fawr!”  Peidiwch â derbyn 
unrhyw ddadansoddiad arall o’n sefyllfa!  Pob bendith wrth i chi fynd yn enw 
rhyfeddol Iesu sy’n ein galw i weithio gydag ef i ddwyn y rhai sy’n bell oddi wrtho 
at ei gariad achubol!


